
SISHSIZLARNI KASB-

HUNARGA O‘QITISH ASOSIDA 
RAQOBATBARDOSHLIGINI 

OSHIRISH

Bakiyeva Iroda Akbarovna
I.f.n., TDIU, Inson resurslarini boshqarish kafedrasi dotsenti

Annotatsiуa: Ushbu maqolada global o‘zgarishlarning mehnat bozoriga ta’siri, ishsizlik muammolari va ishsizlarni kasb-
xunarga o‘qitish asosida raqobatbardoshligini oshirish masalalari yoritilgan. Ishsizlarni zamonaviy kasb-hunarga o‘qitish 
zarurati nazariy jihatdan tadqiq qilinib, respublikada ishsizlik darajasi, ishsizlarni kasbga o‘qitish va ishga joylashtirish 
chora-tadbirlari tahlil qilingan. Ishsizlarni zamonaviy kasb-hunarga o‘qitish samaradorligini oshirish bo‘yicha umumiy xulo-
salar qilinib, ular asosida takliflar ishlab chiqililgan.

Kalit so‘zlar: Mehnat bozori, ishsizlik, kasb-xunarga o‘qitish, raqobatbardoshlik, ish bilan bandlik.
Abstraсt: This article examines the impact of global changes on the labor market and unemployment rates. The issues 
of training the unemployed in modern professions were theoretically studied, the unemployment rate in the republic was 
analyzed, and measures of vocational training and employment of the unemployed were studied. Based on the findings 
obtained, scientifically based proposals have been developed to increase the effectiveness of training the unemployed in 
modern professions.

Keу words: labor market, unemployment, vocational training, competitiveness, employment.
Аннотация: В данной статье рассматривается влияние глобальных изменений на рынок труда и уровень безра-
ботицы. Теоретически исследованы вопросы обучения безработных современным профессиям, проанализиро-
ваны уровень безработицы в республике, изучены меры профессиональной подготовки и трудоустройства без-
работных. На основе полученных выводов по повышению эффективности обучения безработных современным 
профессиям разработаны научно обоснованные предложения.

Ключевые слова: рынок труда, безработица, профессиональное обучение, конкурентоспособность, занятость.

K I R I S H
Zamonaviy global makonda dunyo mamlakatlari o‘zining ichki siyosatini yuritishda barqarorlikka tahdid 

soladigan ishsizlik, iqlim o‘zgarishi, epidemiyalar, iqtisodiy inqiroz kabi muammolarni hal qilish bilan bog‘liq 
chora-tadbirlarni amalga oshirishlari talab qilinmoqda. So‘nggi o‘ttiz yillikda ishsizlik muammosi nafaqat rivojla-
nayotgan, balki rivojlangan mamlakatlarning og‘ir nuqtasiga aylanib bormoqda. Ishsizlik ommaviy qashshoq-
likka, ish haqining pasayishiga olib keladi, ijtimoiy va siyosiy barqarorlikka tahdid soladi. Xalqaro Mehnat Tash-
kiloti ma’lumotlariga ko‘ra, 2020-yilda dunyoda 400 million ishsiz odam borligi qayd etilgan (sayyora aholisining 
5,26 foizi). Ayniqsa, ishsizlikning o‘sishi COVID-19 pandemiyasining ta’siri tufayli avjiga chiqdi [1]. XMT Bosh 
direktori Gay Rayder global ishsizlik kamida 2023-yil oxirigacha inqirozdan oldingi darajadan yuqori bo‘lishi 
kutilayotgani hamda inqirozga ikki yil bo‘lganiga qaramay, istiqbol noaniqligicha qolishi, tiklanish esa zaif bo‘lib 
qolayotganligini ta’kidlagan [2].

Dunyo mamlakatlari iqtisodiyotida yuz berayotgan global o‘zgarishlar O‘zbekiston Respublikasi iqtisodi-
yotida ham o‘z aksini topmoqda. Natijada mehnat bozorida ish beruvchilarning yollanma xodimlarga bo‘lgan 
talabi ortib, bu talablar xodimlarning ta’lim, kasb va malaka darajalari, amaliy tajribalari hamda shaxsiy xislat-
larida aks etmoqda. Shu bilan birga, mehnat bozoridagi transformatsiyalar bo‘sh ish o‘rinlarida yangi sharoitlarni 
yuzaga keltirishi natijasida yollanma xodimlarning zamonaviy kasblarni egallaganligi hamda ularning malaka 
darajalariga qo‘yiladigan talablarni ortib borayotganligidan daololat bermoqda. Olib borilgan tadqiqotlar shuni 
ko‘rsatadiki hozirgi davrda mehnat bozoridagi muammolar yetarli darajada o‘z yechimini topmagan va hozirgi 
kunda yuz berayotgan xodisalar fonida bir qancha salbiy tendensiyalar, jumladan, mamlakatda ishsizlik dara-
jasining yuqoriligi (2023-yil boshiga 8,9 %) [9], malakali kadrlarning emmigratsiyasi (8790 nafar) [10], noras miy ish 
bilan bandlikning yuqori darajasi (63 %) [11], iqtisodiyotning ayrim sohalarida ish haqi miqdorining pastligi qayd 
etilgan. Ushbu jarayonlarga javoban davlat ish bilan bandlikni ta’minlash sohasida choralarni ko‘radi.

Mehnat bozoridagi keskinlikni kamaytirish va mintaqalarda ijtimoiy-iqtisodiy barqarorlikni ta’minlash 
bo‘yicha ishlarning eng samarali yo‘nalishlaridan biri bu ishsiz aholini davlat ko‘magi bilan qayta tayyorlash va 
qo‘shimcha zamonaviy kasb-hunar ta’limini tashkil yetishi asosida raqobatbardoshligini oshirishdir.

A D A B I Y O T L A R  S H A R H I
Xorijiy va vatanimiz fani hamda amaliyotida ishsizlikni kamaytirishning turli chora-tadbirlariga doir boy 

nazariy salohiyat va katta amaliy tajriba to‘plangan.
Akademik Q.X. Abduraxmonovning fikriga ko‘ra ishsizlik – ijtimoiy-iqtisodiy voqea hisoblanib, iqtisodiy faol, 

mehnat qilishga layoqatli va mehnat qilishni xohlaydigan aholi muayyan qismining tovarlar ishlab chiqarish va 
xizmatlar ko‘rsatishda ish bilan band bo‘lmasligidir [3].

N.R.Saidovning tadqiqotlarida mehnat bozori sharoitlarini tushunish korxonalarga o‘z mahsulotlari yoki 
xizmatlariga bo‘lgan talabni baholashga va o‘z faoliyatini tegishli ravishda moslashtirishga yordam berishi, shu 
sababli doimiy ravishda ish bilan bandlik hamda ishsizlikni tahlil qilib borish zarurati asoslangan [4].

Rossiyalik iqtisodchi olim Yu.G.Odegov mehnat bozorida ishchi kuchi raqobatbardoshligini oshirish masa-
lalari bo‘yicha tadqiqotlarida ishsizlarning mehnat bozoridagi raqobatbardoshligi ishchi kuchi sifati, shaxsning 
ijodiy imkoniyatlari, ish bilan bandlik va ish kuni davomiyligi kafolatlanganligi, daromad miqdori bilan belgila-
nishini ta’kidlab o‘tgan [5].

Shu bilan birga, tadqiqotchi olimlardan Y.Sherman, R.Islam va A.Fosu o‘z ilmiy tadqiqotlarida milliy iqti-
sodiyot uchun haqiqiy muammo ularning iqtisodiy o‘sish jarayonida bandlik o‘sishini ta’minlash qobiliyatining 
cheklanganligidir, deb ta’kidlashgan [6].

Biroq, boshqa iqtisodchi olimlarning fikricha, yaxshi bilim va malakaga ega bo‘lish hamma vaqt ham yosh 
mutaxassislarning mehnat bozorida talab etilishini kafolatlamaydi. Buning sabablaridan biri – mehnat bozorida 
yosh mutaxassislar raqobatbardoshligining past darajasi [7] bilan asoslangan.

T A D Q I Q O T  M E T O D O L O G I YA S I
Ilmiy tadqiqotda iqtisodiy voqelik va jarayonlarni o‘rganishning turli ilmiy usullari: iqtisodiy tizimlarni tahlil 

etishga nisbatan dialektik yondashuv, qiyosiy va tizimli tahlil, bazaviy hisob-kitoblar va statistik guruhlash usul-
lari qo‘llandi. Tadqiqot ishining axborot bazasi sifatida O‘zbekiston Respublikasi Prezidenti huzuridagi Davlat 
statistika agentligi, O‘zbekiston Respublikasi Kambag‘allikni qisqartirish va bandlik vazirligining ma’lumotlari 
hamda qator ommaviy axborot vositalarining internet saytlari materiallaridan foydalanildi.

T A H L I L  N A T I J A L A R I
2023-yil 1-yanvar holatida O‘zbekistondagi mehnat resurslari soni 19517,5 ming kishini tashkil etdi. Mam-

lakatda 1332,7 ming kishi ishga muhtoj bo‘lib, ishsizlik darajasi 8,9 foizni tashkil qildi. Yoshlar orasida ishsizlik 
darajasi 15,1 foizni, ayollar orasida esa 13,3 foizni tashkil etdi.

Statistik ma’lumotlar asosida respublikada ishsizlik darajasining o‘zgarishi dinamikasini kuzatadigan 
bo‘lsak, o‘rganilayotgan davrda uning o‘sib borishidagi keskin farqlanishlarni kuzatish mumkin (1-rasm). Jum-
ladan, 2000-yilda ishsizlik darajasi 0,4 % ni, 2010 yilga kelib 5,4 % ni, 2018-yildan boshlab ishsizlik darajasi 
9,3 % ni hamda 2022-yilga kelib 8,9 % ni tashkil qilgan.

1-rasm: O‘zbekiston Respublikasida ishsizlik darajasi dinamikasi , %
Manba: O‘zbekiston Respublikasi Prezidenti huzuridagi Statistika agentligi ma’lumotlari asosida tuzilgan (www.stat.uz)

jihatdan takomillashib borishi va xalqaro standartlar talablari asosida hisoblashlarni amalga oshirilayotganligi 
bilan bog‘liq. Biroq, biz oxirgi 5 yillarda ishsizlik darajsining tabiiy darajadan ancha yuqoriroq ekanligiga diqqat 
e’tiborimizni qaratdik. Albatta, ishsizlik darajasining 2022-yilda nisbatan pasayganligini kuzatishimiz mumkin, 
ammo bu muammo hali ham respublikamiz iqtisodiyoti uchun ma’lum darajada yo‘qotishlarga sabab bo‘layot-
ganligini ta’kidlash lozim. Viloyatlar kesimida ko‘radigan bo‘lsak, ishsizlik darajasining 9,3 % eng yuqori ko‘rsat-
kichi Buxoro, Jizzax, Samarqand, Sirdaryo va Surxandaryo viloyatlarida qayd etilgan [9].

So‘nggi yillarda mamlakatimizda ishga joylashishga muhtoj shaxslarni raiobatbardoshligini oshirish maisa-
dida kasbiy tayyorlashni tashkil etish va uning metodologiyasiga nisbatan zamonaviy qarashlar yuzaga keldi. 
Yangi iqtisodiy-ijtimoiy sharoitda kadrlardan yuksak saviya, ijodiy tashabbus, zamonaviy iqtisodiy fikrlash, ish-
ning yangi uslubi va ko‘nikmalarini egallash talab qilinadi. Shuning uchun respublikada ish bilan band bo‘lmagan 
fuqarolarni kasbga o‘qitish va malakasini oshirish O‘zbekiston Respublikasi Vazirlar Mahkamasining 2021-yil 
5-apreldagi 183-son qaroriga 3-ilovada keltirilgan “Ishsiz va ish qidirayotgan shaxslarni kasbga tayyorlash va 
qayta tayyorlash, ularning malakasini oshirishni tashkil etish tartibi to‘g‘risida Nizom” [8] asosida huquqiy ta’min-
lanadi va tashkil qilinadi.

Respublikaning mahalliy mehnat organlari yordamida fuqarolarni ishga joylashtirish bilan birga, mehnat 
bozoridagi talab va taklifni muvofiqlashtirish, ishsiz fuqarolarni turli zamonaviy kasblarga tayyorlash bo‘yicha 
ko‘plab chora-tadbirlar amalga oshirilmoqda (2-rasm).

2-rasm: 2018-2022-yillarda O‘zbekiston Respublikasida ishsizlar va kasb-hunarga o‘qitish maqsadida yuborilgan 
soni, nafar

Manba: O‘zbekiston Respublikasi Prezidenti huzuridagi Statistika agentligi hamda O‘zbekiston Respublikasi Kam-
bag‘allikni qisqartirish va bandlik vazirligi ma’lumotlari asosida muallif ishlanmasi (www.stat.uz)

Keltirilgan ma’lumotlardan ko‘rinib turibdiki, 2018-2022-yillarda ishsizlar soni o‘zgaruvchan tendensiyaga 
ega. 2019-yilda respublikada ishsizlar soni 33300 kishi (2,49%) ga kamaygan bo‘lsa, 2020-yilda 2019-yilga 
nisbatan 225700 kishi (14,45%)ga ortgan. Buni COVID-19 pandemiyasi bilan izohlash mumkin. 2021-2022-yil-
larda ishsizlar soni mos ravishda 8.27% va 8.19%ga qisqargan. 2022-yil mamlakatdagi jami ishsizlar soni 
1332700 kishiga yetgan. Tahlil etlayotgan yillarda ishsizlarni kasbga o‘qitish maqsadida yuborilganlar soni dina-
mikasi o‘sish tendensiyasini qayd etgan. 2019 yilda kasb-hunarga o‘qitish maqsadida yuborilgan shaxslar 2018 
yilga nisbatan 44,10% yoki 16207 nafarga ortiq bo‘lgan bo‘lsa, 2020-yilda 70,38 %ga, 2021 yilda 54,75 %ga, 
2022-yilda esa 20,03 %ga ortganini ko‘rish mumkin. Umuman olganda ishsiz shaxslarni kasb-hunarga o‘qitish, 
ularga muqobil ish topishdan ko‘ra oqilona usullardan biri sifatida ko‘riladi.

Albatta, zamonaviy kasb-hunarga o‘qitilgan fuqarolar oldida yana bir muhim vazifa mavjud bo‘ladi: ish 
topish va mehnat daromadiga ega bo‘lish. Bunda barcha tayyorlovdan o‘tgan ishsiz va band bo‘lmagan fuqa-
rolar ham muvaffaqiyatga erishishmaydi. Chunki, mehnat bozorida raqobatbardoshlik ko‘rsatkichlari ham 
muhim hisoblanadi (3-rasm).

Respublika mehnat bozoridagi ish bilan bandlikni oshirishning faol siyosati doirasida zamonaviy kasb-hu-
narga o‘qitilgan ishsizlar soni 2018-2022 yillarda 7 barobarga, ularning ishga joylashishi esa 5,2 barobarga 
ortgan. 2018 yilda kasb-xunarga o‘qiganlarning 66,7 %i ishga joylashgan bo‘lsa, 2022-yilda faqat 49,5 % yangi 
kasbga o‘qiganlar o‘z ishini topgan. Qolgan tayyorlovdan o‘tgan fuqarolar esa ish topishda ma’lum bir qiyin-
chiliklarga uchrashgan va ko‘rib turganimizdek, yangi kasblarga o‘qigan ishsizlar sonining ortishiga qaramay, 
ularning ishga joylashish ulushi pasayib borgan.

3-rasm: 2018-2022-yillarda O‘zbekiston Respublikasida kasb-hunarga o‘qitish maqsadida yuborilgan va ishga 
joylashtirilganlar soni, nafar

Manba: O‘zbekiston Respublikasi Prezidenti huzuridagi Statistika agentligi ma’lumotlari asosida muallif ishlanmasi 
(www.stat.uz)

X U L O S A
O‘rganilayotgan muammoni tadqiq etish jarayonida respublikada ishga joylashishga muhtoj bo‘lganlar soni 

avvalgi davrlarga nisbatan kamayganligiga qaramay hali yetarli darajada yuqoriligi aniqlandi. Ishsizlarni mehnat 
bozorida raqobatbardoshligini oshirish va munosib ish o‘rinlari bilan ta’minlash maqsadida ularni zamonaviy 
kasb-hunarlarga o‘qitish bo‘yicha amalga oshirilayotgan chora-tadbirlar samaradorligini oshirish zarur.

Ishsizlarni zamonaviy kasb-hunarlarga o‘qitishda, albatta, ish beruvchilarning talablarini yetarlicha o‘rganish 
va ishchi kuchlariga bo‘lgan ehtiyojlaridan kelib chiqib “Ishga marhamat” monomarkazi faoliyatini takomillash-
tirish, O‘zbekiston Respublikasi Kambag‘allikni qisqartirish va bandlik vazirligi tizimidagi hududlarda joylashgan 
kasb-hunarga o‘qitish markazlari o‘quv dasturlarini isloh qilish, qisqa muddatli kasb-hunarga o‘qitish kurslari 
faoliyatida natijadorlikni oshirish hamda mahallalarda aholini kasb-hunarga o‘qitishning tashkiliy masalalarini 
takomillashtirish maqsadga muvofiq bo‘ladi. Ushbu chora-tadbirlarni amalga oshirilishi natijasida ishsizlarning 
zamonaviy kasblarni egallashi va bitiruvchilarning ishga joylashishida muhim omil bo‘ladi. 

